
					ఈ పుట అచ్చుదిద్దబడ్డది




	క.	
తనముఖచంద్రమరీచులు, జననయనచకోరములకు సాంద్రానందం

బొనరింప వేడ్క నన్నుం, గనుఁగొని యి ట్లనియె వినయగౌరవ మెసఁగన్.

	చ.	
సురుచిర మైననీకవిత సూరిసభాంతరయోగ్యతామనో

హరసరసార్థగుంభనల నందము గావున నారనార్య సు

స్థిరగతిఁ గీర్తిన న్నొనరఁ జేసి సమస్తజగత్ప్రసిద్ధ మై

పరఁగుచు నుండ మా కొకప్రబంధ మొనర్పు ప్రియం బెలర్పఁగన్.

	వ.	
తత్ప్రబంధం బెయ్యది యంటేని.

	గీ.	
పంచతంత్ర మనఁగ సంచిత గీర్వాణ, భాష మున్ను చెప్పఁబడినయట్టి

కావ్య మంధ్రభాషఁ గర్ణామృతంబుగాఁ, గూర్పవలయు నీదునేర్పు మెఱయ.

	వ.	
అని వినయంబునం దాంబూలనవాంబరాభరణంబు లొసంగి వీడుకొల్పినం

బ్రియం బంది మదాత్మగతంబున.

	చ.	
పస గలనీతిశాస్త్ర మని ప్రాజ్ఞులు మెచ్చిన పంచతంత్రికిన్

వసుమతిఁ దమ్మరాజు బసవక్షితినాథుఁడు నాథుఁ డౌటకుం

బొసఁగి యశోవిలాసినికిఁ బుట్టినయి ల్లని సన్నుతింపఁ బెం

పెసఁగె సముద్రముద్రితమహీస్థలిరాజసభాంతరఁబులన్.

	వ.	
కావున నేతత్కృతి కధీశ్వరుం డైన బసవక్షితీశ్వరువంశం బభివర్ణించెద.

	చ.	
రవికులజేశుఁ డైనరఘురామునినందనుఁ డై కుశావనీ

ధవుఁ డుదయించె నాయనకు ధర్మవిధం బ్రభవించె శ్రీసదా

శివమహిమాఢ్యుఁ డై విజయసేనకుమారకుఁ డొప్ప నుర్వరన్

సవినయమూర్తి యవ్విభునిసంతతి నంతఁ గ్రమక్రమంబునన్.

	చ.	
మును బెజవాడదుర్గఁ దనముగ్ధుతనంబున మెచ్చఁ జేసి పెం

పున రథదంతివాజిభటభూరిబలంబులచేఁ గళింగభూ

జనపతిఁ ద్రుంచి చేవఁ దనసంతతికై మహిఁ బాడి నిల్పి క్ర

మ్మనఁ జిరకీర్తులం గనియె మాధవవర్మ తదన్వయంబునన్.

	మ.	
ఉదయించెన్ గమలాప్తవంశకరుఁ డై యుద్యత్ప్రతాపోన్నతిన్

జదియించేన్ సకలార్థిదైన్యముల రాజత్కల్పభూజాత మై

కదియించెన్ నిజకీర్తిరాశి దిశలన్ కల్పాంతరస్థాయిగాఁ

గుదియించెన్ బ్రతివీరబాహుబలమున్ గొమ్మావనీశుం డిలన్.

	క.	
ఆకొమ్మక్షితిపాల, శ్రీకాంతున కుదయ మయ్యెఁ జిరతరపుణ్య

శ్లోకుం డన్నలదేవమ, హీకాంతుం డతులధైర్యహేమాచలుఁ డై.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 26 ఫిబ్రవరి 2023న 05:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

